Kees Koopstra
Vaalappels

Et was in de eerste weke van september dat et slim hadde wi’jde. D’r was die aovend, doe de sutelders mit heur krojen op pad weren, dat d’r een halve storm opstak. Zi’j hullen et in de bienen.

Veur de bomen veur oons huus, die vol blad zatten, hul ik mien hatte vaaste.

De ieken hebben et overleefd. Mar, doe ik bi’j de boerderi’je van oonze schoonzeune en dochter kwam, was d’r een takke, haost een dadde pat van de boom, as een lucifeshooltien ofbreuken. Deur de hadde wiend weren d’r weethoevule appels losraekt. Sutelderskrojen vol vaalappels.

   Zokke appels bin haost altied schenneseerd en moe’n gauw toemaekt wodden. De aandere daegs hebbe ik veur de dochter aanderhalve emmer appels scheld en in kleine stokkies sneden.
D’r weren dan nog emmersvol te vergeven. Ik dochte an de zeune. Mar hi’j hapte pas toe, doe ’k anbeud om ze te schellen.
   Aandere daegs gong ik te bakkevullen veur de sutelaktie. Daor ha’k konkereensie van Sietske. Zi’j hadde vaalappels mit een biezunder verhael. Heur hond plokte zels appels van de boom om op te vreten. Die appels van heur, schat ik in, weren grif van de onderste takken, die de hond d’r ofschudded hadde en weren dan ok niet hadde valen. D’r mekeerde kwaolik wat an.

Et dee mi’j goed, doe ’k de laeste keer mit bakkevullen mit et koffiedrinken de komplementen van Jan kreeg, dat zi’j lekkere hiete bliksem eten hadden. Heur gaasten, wel zes in getal, weren krek zo lovend west, meldede hi’j.

Meestersutelder Johan kwam op de laeste dag mit een poede vol opzochte appels om te vergeven.

Vaalappels bin gien ofvalappels en gooi ie niet vot. 

